
            一首歌的聯想          黃惠滿    
      “音樂”會用帶動情緒、排解壓力，唱歌、聽歌攏是一種享受。但是毋知啥原因我毋若無唱歌的習慣，參歌咧唱啥道毋知，干若春旋律的印象爾爾。
有一擺台南2日遊，佇遊覽車頂，大家唱歌唱到足歡喜；曷我負責聽歌。因為無事誌通做，我道看歌詞，幾若首落來，發現有的歌詞有真好的意境，加減學對表達能力嘛有幫助。ùi 彼工開始，聽歌的時，者有想卜知影到底咧唱啥。有一工看電視娛樂節目，雄雄聽著歌名是 “ 家後 “ ，因為特殊所以加斟酌內容，哇 ！寫得太好哩，是鄭進一作的，真正是烏矸仔貯豆油----無底看。
     “ 家後 ”的部份歌詞是：「有一日咱若老 ， 找無人加咱友孝 ……等待返去的時陣若到 ， 我會讓你先走 ， 因為我會毋甘----放你為我目屎流……有一日咱若老 ， 有媳婦子兒友孝 ……等待返去的時陣若到，你著讓我先走，因為我會毋甘----看你為我目屎流」；前半段除了講伊一生的奉獻，參行到最後一步，猶煩惱老伴，毋甘放伊一个人孤單，甘願讓伊先走。曷後壁段，因為老伴有人照顧，希望伊加減享受人生，家己會當放心啊先走。伊描寫這種處處為翁設想，為家庭付出，而且做一个完美的結束，實在使人感動。
      早期台灣社會的查某人，毋管“ 待遇“ 如何，總是奉待序大人、顧家、晟子，等待責任完成亦老囉！現此時的社會，女性的經濟能力，會當和男性相比併，女性意識夯頭，佇衝突大、壓迫重的時，離婚可是一種解決的方式。當然獻出青春佮一切而且無計較，亦未怨天怨地是至高無上的美德，但是這毋是上好的目標，基本上應該以對等為原則，該chhiâu的時道愛chhiâu 。除非卜做聖人，若無予人食夠夠，軟土深掘一直出現，忍到尾仔看精神科是免不了的。為著和諧的人生，人佮人鬥陣互相尊重是真重要的，無論大細、親疏，尤其是親人復較需要，這是過去疏忽的。加過去無合理的撣掉，好的猶原寶惜，好好仔檢視，安呢生活佇現代者會較快樂！
